ՀԻՄՆԱՎՈՐՈՒՄ
<<Հայաստանի Հանրապետության կառավարության 2008 թվականի օգոստոսի 14-ի N 967-Ն որոշման մեջ փոփոխություններ  և լրացումներ կատարելու մասին>> Հայաստանի Հանրապետության  կառավարության որոշման նախագծի  ընդունման
1. Ընթացիկ իրավիճակը և իրավական ակտի ընդունման անհրաժեշտությունը
ՀՀ կառավարության 2008 թվականի օգոստոսի 14-ի N 967-Ն որոշմամբ հաստատվել է թվով 230 բնության հուշարձանների ցանկը, որոնք լիարժեք չեն ներկայացնում Հայաստանի տարածքում առկա կենդանի և անկենդան բնական համալիրների և առանձին օբյեկտների հարուստ բազմազանությունը, չունեն <<Բնության հատուկ պահպանվող տարածքների մասին>> ՀՀ օրենքով նախատեսված անձնագրեր, քարտեզագրված և ճշգրտված չեն դրանց պահպանման գոտիները, սահմանազատված չեն հողամասերը:
ՀՀ 2012 թ. պետական բյուջեի շրջանակներում ընդգրկվեց <<ՀՀ Լոռու և Տավուշի մարզերի տարածքներում գտնվող բնության հուշարձանների հաստատված ցանկի համալրման, պահպանման գոտիների տարածքների ճշգրտման, հողամասերի սահմանազատման և քարտեզագրման  աշխատանքներ>> ծրագիրը: Վերջինիս իրականացումը հանգեցրեց հետևյալ արդյունքների.

1. ՀՀ Լոռու մարզի բնության հուշարձանների մասով.
1.1 <<Անանուն>> զոլավոր դայքաներ>> երկրաբանական հուշարձանը առաջարկվում է վերանվանել <<Բազալտանման ապարների (Դիաբազների) զոլավոր դայք>>.
1.2 <<Անանուն>> դայքաների համակարգ>> երկրաբանական հուշարձանը, որի տեղադիրքը հիշատակվում է Պուշկինի լեռնանցքի մոտ` 2038 մ բացարձակ բարձրության վրա, առաջարկվում է ՀՀ կառավարության կողմից հաստատված ցանկից հանել, քանի որ ուսումնասիրությունների արդյունքում, ինչպես Պուշկինի լեռնանցքի գագաթնամերձ հատվածում, այնպես էլ լեռնանցքի ամբողջ շրջակայքում նմանօրինակ դայքային մարմիններ չեն բացահայտվել: Նշված տարածքում առկա հրաբխային ապարները ոչ թե քվարց դիորիտային և մոնցոնիտային կազմի ներժայթուկներ են, այլ անդեզիտային կազմի արտաժայթուկներ, որոնք լայն տարածում ունեն:
1.3 <<Մրտավարդ կովկասյան>> կենսաբանական բնության հուշարձանը, որի տեղադիրքը հիշատակվում է Պուշկինի լեռնանցքում, առաջարկվում է ՀՀ կառավարության կողմից հաստատված ցանկից հանել, քանի որ ուսումնասիրությունների արդյունքում պարզվեց, որ Պուշկինի լեռնանցքի շրջակայքում Կովկասյան մրտավարդի պոպուլյացիաներ գոյություն չունեն:
1.4 Առաջարկվում է ՀՀ կառավարության կողմից հաստատված ցանկի երկրաբանական հուշարձանների կազմում ընդգրկել <<Ձորագետի հրային ներժայթուկ>> հուշարձանը, որը գտնվում է Ձորագետ և Փամբակ գետերի հատման կետում, Ալավերդի–Վանաձոր ավտոմայրուղու աջ կողմում: Հուշարձանն իրենից ներկայացնում է կոնաձև, համարյա ուղղաձիգ պատերով, սրածայր գագաթով, մասամբ խոտածածկ  ժայռ: Երկրաբանական տեսանկյունից այն ներժայթուկ մարմին է, որը բաղկացած է թթու կազմի, ապարներից (դացիտներից և անդեզիտադացիտներից): Գեղատեսիլ է:
1.5 Առաջարկվում է ՀՀ կառավարության կողմից հաստատված ցանկի երկրաբանական հուշարձանների կազմում ընդգրկել <<Տրավերտիններ դոլերիտային բազալտներում>> հուշարձանը, որը գտնվում է Մարց-Աթան գրունտային ճանապարհի ձախ կողմում, Մարց գյուղի խաչմերուկից 50 մ. վերև: Հուշարձանն իրենից ներկայացնում է բնական երկրաբանական  մերկացում, որը կազմված է վերին պլիոցենի հասակի միջին ակչագիլի ենթահարկի ալկալաօլիվինային դոլերիտային բազալտների որոշակի ծռվածություն ունեցող կոպիտ սյունաձև անջատումներից: Դոլերիտային բազալտներում տրավերտինների առկայությունը հազվագյուտ երևույթ է, որը  Հայաստանի այլ տարածքներում չի հայտնաբերվել:
1.6 Առաջարկվում է ՀՀ կառավարության կողմից հաստատված ցանկի ջրագրական հուշարձանների կազմում ընդգրկել <<Դսեղի ծովեր>> լիճ հուշարձանը, որը գտնվում է Դսեղ գյուղից 3 կմ արևելք-հարավ-արևելք` ուղիղ գծով, Սևորդաց լեռնաշղթայի Ծովիղաշ լեռնագագաթի (1607.3 մ) հյուսիսային լանջի ափսեաձև գոգավորությունում: Հուշարձանն իրենից ներկայացնում է հրաբխային ծագմամբ թաս ծագման անհոսք լիճ: Լճի տեղանքում վաղուց եղել են իրարից գրեթե անջատված 3-4 ծանծաղ լճակներ, որոնց ցամաքելուց հետո մնացել են ճահճուտներ:
1.7 Առաջարկվում է ՀՀ կառավարության կողմից հաստատված ցանկի ջրագրական հուշարձանների կազմում ընդգրկել <<Շամլուղի լճակ>> հուշարձանը, որը գտնվում է Շամլուղ համայնքի վարչական տարածքում: Լճակում առկա են ՀՀ կենդանիների Կարմիր գրքում գրանցված Փոքրասիական տրիտոնի ռելիկտային պոպուլյացիաներ: Փոքրասիական տրիտոնի թվաքանակի վրա բացասական ազդեցություն ունեն արդյունաբերական աղտոտումը, թունաքիմիկատների օգտագործումը և ապօրինի որսը:
1.8 Առաջարկվում է ՀՀ կառավարության կողմից հաստատված ցանկի բնապատմական հուշարձանների կազմում ընդգրկել Արդվի գյուղական համայնքի արևելյան մասում, Հովնան Օձունեցու կաթողիկոսի մատուռից 120 մ հյուսիս-արևմուտք գտնվող <<Օձի պորտ>> հուշարձանը, որը երկրաբանական տեսակետից իրենից ներկայացնում է միջին էոցենի հասակի (48,6-37,2 միլիոն տարի ընկած ժամանակահատված) կրաքարերից, մասամբ կարմրավուն ավազաքարերից գոյացություն: Ըստ ավանդապատման` այստեղ Հովհան Օձնեցին քարացրել է վիշապ օձին, որից հիվանդություններ բուժելու հատկությամբ օժտված ջուր է կաթում և մարդիկ երկրպագել են այդ հեթանոսական օձ-աստծուն: Այն ներառված է նաև ՀՀ պատմության և մշակույթի անշարժ հուշարձանների ցանկում:
1.9 Առաջարկվում է ՀՀ կառավարության կողմից հաստատված ցանկի կենսաբանական հուշարձանների կազմում ընդգրկել <<Քոշաքարի մրտավարդ>> հուշարձանը, որը գտնվում է Մարգահովիտ գյուղական համայնքի վարչական սահմանի հյուսիսում, Եղեգնուտի անտառտնտեսության Եղեգնուտի անտառպետության բարձրադիր գոտում: Մրտավարդ կովկասյանը երրորդական դարաշրջանից պահպանված ռելիկտ է, գրացված Հայաստանի բույսերի Կարմիր գրքում` վտանգված տեսակ կատեգորիայով:
2. ՀՀ Տավուշի մարզի բնության հուշարձանների մասով.
2.1 Առաջարկվում է ՀՀ կառավարության կողմից հաստատված ցանկի երկրաբանական հուշարձանների կազմից հանել <<Մոլլաքար>> ժայռ>> հուշարձանը, քանի որ այս տիպի և երկրաբանական հասակի գոյացությունները լայն տարածված են ինչպես հյուսիսային Հայաստանի տարածքում, այնպես էլ ամբողջ Հայաստանում:
2.2 Առաջարկվում է <<Անանուն>> պլագիոգրանիտներ>> երկրաբանական հուշարձանը վերանվանել <<Պլագիոգրանիտ-պորֆիրային դայք>>:

2.3 Առաջարկվում է ՀՀ կառավարության կողմից հաստատված ցանկի երկրաբանական հուշարձանների կազմից հանել <<Անանուն>> դայքայանման մարմիններ>> հուշարձանը, քանի որ վերին յուրայի հասակի տուֆավազաքարային նստվածքները բավականին լայն տարածում ունեն հյուսիսային Հայաստանում և շատ վայրերում այդ ստվարաշերտի մեջ ներդրված են տարբեր հասակի ու կազմության դայքեր, որը բավականին տարածված երևույթ է: Բացի այդ, այս երկրաբանական գոյացությունը դիտարժան չէ` բացի քվարցի կտրող նրբերակներից, մնացած՝ ավելի հզոր 3 խիստ թերթավորված դայքերը հազիվ են նշմարվում:
2.4 Առաջարկվում է <<Անանուն>> փոխակերպարային (մետամորֆիզացված) թերթաքարեր>> երկրաբանական հուշարձանը վերանվանել <<Կովասարի փոխակերպարային թերթաքարեր>>:
2.5 Առաջարկվում է <<Կալաքար>> լեռ>> երկրաբանական հուշարձանը ներկայացնել համատեղ <<<<Անանուն>> սյունաձև էքստրուզիվ մարմին` նեկկ>> հուշարձանի հետ, քանի որ մեկ ամբողջական բնական օբյեկտ են ներկայացնում:
2.6 Առաջարկվում է ՀՀ կառավարության կողմից հաստատված ցանկի երկրաբանական հուշարձանների կազմից հանել <<Անանուն>> կվարցային դիորիտներ և գաբրո-դիորիտներ>> հուշարձանը, որի գտնվելու վայրը նշվում է Նավուր գյուղից 1.5 կմ հարավ-արևելք, Տավուշ գետի կիրճի աջ լանջին: Ուսումնասիրությունների արդյունքում պարզվեց, որ այս տեղեկատվությունը չի համապատասխանում իրականությանը, քանի որ Տավուշ գետի կիրճը գտնվում է Նավուր գյուղից առնվազն 5 կմ հեռավորության վրա: Բացի այդ, Տավուշի պլագիոգրանիտները շատ վայրերում կտրտված են տարբեր կազմության ներժայթուկ դայքանման մարմիններով, որոնք, որպես կանոն, շատ սովորական երևույթ են: 
2.7 Առաջարկվում է <<Անանուն>> շերտագրական մերկացում>> երկրաբանական հուշարձանը վերանվանել <<Չինչինի անկյունային աններդաշնակություն>>:
2.8 Առաջարկվում է <<Անանուն>> սանդղափուլ քարափներ>> երկրաբանական հուշարձանը վերանվանել <<Չինչինի սանդղափուլ քարափներ>>:
2.9 Առաջարկվում է ՀՀ կառավարության կողմից հաստատված ցանկի երկրաբանական հուշարձանների կազմում ընդգրկել <<Քվարցային պլագիոպորֆիրների սյունաձև անջատումներ>> հուշարձանը, որը գտնվում է  Երևան-Իջևան ավտոմայրուղու աջ կողմում, մոտ 10 կմ չհասած Իջևան, երկաթուղային կամրջի մոտ, Հովք գյուղից 900 մ դեպի հյուսիս-արևելք,  Աղստև գետի ձախ ափին: Հուշարձանն իրենից ներկայացնում է ժայռաձև բնական երկրաբանական  մերկացում, որը բնութագվում է ցայտուն արտահայտված սյունաձև անջատումներով: Հասակը մոտ 160 միլիոն տարեկան է: Գեղատեսիլ է:
2.10 Առաջարկվում է <<Նոյեմբերյանի սոսի>> կենսաբանական հուշարձանը վերանվանել <<Զորականի սոսի>>:
2.11 Առաջարկվում է ՀՀ կառավարության կողմից հաստատված ցանկի կենսաբանական հուշարձանների կազմից հանել <<Տանձուտ>> հուշարձանը, քանի որ այն գտնվում է <<Դիլիջան>> ազգային պարկի տարածքում:
2.12  Առաջարկվում է ՀՀ կառավարության կողմից հաստատված ցանկի կենսաբանական հուշարձանների կազմում ընդգրկել <<Զիկատարի տանձուտ>> հուշարձանը, որը գտնվում է <<Զիկատար>> ուսումնական կենտրոնից 600 մ հարավ-արևմուտք, <<Հայանտառ>> ՊՈԱԿ-ի Նոյեմբերյանի անտառտնտեսության <<Զիկատարի>> անտառպետությունում: Հուշարձանն իրենից ներկայացնում է  Կովկասյան տանձենու գերակշռությամբ ծառուտ: Խոշոր տանձենիները  մոտ 180-200 տարեկան են, որոնք 80-100 սմ բնի տրամագով և 20 մ բարձրության ծառեր են:
2.13 Առաջարկվում է ՀՀ կառավարության կողմից հաստատված ցանկի կենսաբանական հուշարձանների կազմում ընդգրկել <<Ոսկեպարի կենի>> հուշարձանը, որը գտնվում է Ոսկեպար բնակավայրից հարավ-արևմուտք` 6 կմ հեռավորության վրա, <<Հայանտառ>> ՊՈԱԿ-ի նոյեմբերյանի անտառտնտեսության Ջուջևանի անտառպետությունում: Հատապտղային  կենին Հայաստանի ռելիկտային բույսերից է, գրանցված է ՀՀ բույսերի Կարմիր գրքում: Այստեղ առկա են 6սմ տրամագծից բարձր ընդհանուր թվով 780 ծառեր: Ամենամեծ տրամագծով (80 սմ) կենու ծառի բարձրությունը 24 մ է, որը համապատասխանում է մոտ 1000 տարվա տարիքի:
2.14 Առաջարկվում է ՀՀ կառավարության կողմից հաստատված ցանկի կենսաբանական հուշարձանների կազմում ընդգրկել <<Ջոնջոլկուտ>> հուշարձանը, որը գտնվում է Բարեկամավան գյուղից 1 կմ դեպի հարավ-արևմուտք` <<Հայանտառ>> ՊՈԱԿ-ի Նոյեմբերյանի անտառտնտեսության Դովեղի անտառպետությունում: Ջոնջոլենին ոչ բարձր թուփ է, կամ 2-6 մ բարձրության փոքրիկ ծառ, գրանցված է ՀՀ բույսերի Կարմիր գրքում: Տարածքը հանրապետությունում հայտնի է որպես խոշոր պոպուլյացիա, որտեղ հաշվարկված է  0.5-5 մ բարձրության 167 թուփ: 
3. Ըստ վերը նշված առաջարկությունների` կազմվել են ՀՀ Լոռու և Տավուշի մարզերի բնության հուշարձանների անձնագրերը, որոնց հաստատումը պայմանավորված է <<Հայաստանի Հանրապետության կառավարության 2008 թվականի օգոստոսի 14-ի N 967-Ն որոշման մեջ փոփոխություններ  և լրացումներ կատարելու մասին>> Հայաստանի Հանրապետության  կառավարության որոշման նախագծի  ընդունմամբ: 
2. Առաջարկվող կարգավորման բնույթը
<<Հայաստանի Հանրապետության կառավարության 2008 թվականի օգոստոսի 14-ի N 967-Ն որոշման մեջ փոփոխություններ  և լրացումներ կատարելու մասին>> Հայաստանի Հանրապետության  կառավարության որոշման նախագծի ընդունման հետևանքով կկարգավորվեն ՀՀ Լոռու և Տավուշի մարզերի բնության հուշարձանների պահպանության, օգտագործման և կառավարման հարաբերությունները:

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է <<ՀՀ Լոռու և Տավուշի մարզերի տարածքներում գտնվող բնության հուշարձանների հաստատված ցանկի համալրման, պահպանման գոտիների տարածքների ճշգրտման, հողամասերի սահմանազատման և քարտեզագրման  աշխատանքներ>> ծրագրի շրջանակներում, որում ներգրավվել են` ՀՀ բնապահպանության նախարարության <<Զիկատար>> բնապահպանական կենտրոն>> ՊՈԱԿ-ը, հանրապետության գիտական և ԲՈՒՀ-ական հաստատություններից երկրաբան, աշխարհագետ, ջրագետ, բուսաբան, երկրատեղեկատվական համակարգի և քարտեզագիր մասնագետներ:

Նախագիծն ընդունվել է փոխհամաձայնեցման սկզբունքով:  
4. Ակնկալվող արդյունքը
Ներկայացված նախագի ընդունումով արդյունավետ կդառնան ՀՀ Լոռու և Տավուշի մարզերի բնության հուշարձանների կառավարման գործընթացները: 

